
Gatzezko basamortua 

Eremu lau eta erregularren artean dago Makgadikgadi Pans, Afrikako bihotzeko gatzezko basamortua. Han ez dago ezer, ez dago inor, zeru urdina eta lur zuria besterik ez da ikusten, haizearen ulua besterik ez da entzuten. 
Gonzalo Iribarnegarai 

Ipar Afrikaren barnealdean dago Botswana. Namibia du muga iparralde eta mendebaldean, Zimbawe ekialdean, eta Hegoafrikako Errepublika, berriz, hegoaldean eta hego-ekialdean. 580.000 km-ko azalera dauka, eta 1,5 milioi biztanle baino ez. Lur basatiak ditu herrialde horrek, Mendebaldeak eragin txikia izan baitu han. Jendea atsegina, baketsua eta abegikorra da bisitariekin, eta horrek leku ahaztezin bihurtzen du Botswana. 

Naturaren gauza harrigarriak daude hango lurretan, Okavangoko delta eta Chobeko parke nazionala besteak beste, eta ezezagunagoa bada ere, baita Makgadikgadi Pans gatzezko basamortua ere, Kalahariko basamortuko mendebaldean. 

Aukera guztietara egokitutako bidaia 

Ghanzin hasi genuen bidaia, Namibiarekin mugan dagoen hiri ertainean. Prestaketa guztiak han egin ondoren, basamortuko are gorrian sartuta geunden. Hasiera batean, mendebaldetik ekialdera gurutzatu nahi genuen Kalahari, eta Francistownera iritsi, Zimbaweko mugatik hurbil; bertakoek, baina, ibilbidea aldatzera eta Makgadikgadi Pansera ere joatera aholkatu ziguten, Botswanaren ipar-ekialdean Kalahariren erdian dagoen gatzezko basamortura. 

Milaka eta milaka urte ditu desertuak, Botswanaren zati handi bat aintzira erraldoi baten azpian -Afrikako handiena- zegoenekoa baita. Aintzira horrek ez zuen irteerarik, eta han pilatzen ziren hainbat ibaik garraiatzen zituzten jalkinak. Orain 10.000 urte, ordea, lurrundu egin zen aintzira klima aldaketaren ondorioz, eta jalkin horiek azalean geratu ziren. Leku sakonetan gatza pilatu zen, eta lur eremu handiak estali eta gatzezko basamortua sortu zuten, gaur egun Makgadikgadi Pans dena. 

Gatzezko itsasoa 

Muino txiki baten gainetik eman genion lehen begiratua. Lur orotakoa gelditu eta begien aurrean genuen lautadari begira geratu ginen. Paisaia desberdina zen; ikusmena iristen zen lekuraino heltzen zen itsaso lasaia. Gatzezko itsasoa zen, ordea, eta gidatu ere egin zitekeen bertan. 

Jaitsi, eta basamortuan sartu ginen. Lur orotako batzuen arrastoak nabari ziren gatzaren gainean, gu baino lehen iritsitako beribilenak. Erreferentzia ona ziren eta lasaitasuna ematen zuten, arriskutsua izan baitaiteke gatzezko basamortuan gidatzea. Hodeiertzeko lautada lau-lauek autoarekin mota guztietako maniobrak egiteko gogoa ematen diete bidaiariei; arduragabekeria handia da hori, baina, begiek ezin ikus dezakeen gatz lehorraren azpian ura baitago, eta horren ondorioz lurrak behera egin baitezake. Horregatik, bermea da beste batzuk igarotako lekutik pasatzea. 

Arratsalde osoan gidatu genuen, beste ibilgailuen arrastoak topatzen genituenean GPSak lagunduta, hodeiertzean gure lehen geldi lekua ikusi genuen arte: Kubu Island. Urezko itsasoa balitz bezala, uharte txiki bat irteten zen gatzezko azaleran. Irakurria genuen hari buruz, baina hara heldu arte ez ginen haren edertasunaz ohartu. Urak milaka eta milaka urtean higatutako haitz biribildu, lau eta leunek osatutako silueta baobab fantasmagorikoz beteta zegoen, eta lurralde ezezagun bateko alienigena sentiarazten zuen bat. Kolore gorrixka zuten zuhaitzek, eta nabarmendu egiten ziren harri grisaren aurrean. Geldiunea egin genuen, uhartea distantzia egoki batetik ikusteko. Bakarrik geunden; eguzkiak dir-dir egiten zuen, eta milaka eta milaka izpi sortzen zituen azalera leun eta erregularrean. Ez zegoen bizi izpirik, eta isiltasuna erabatekoa zen; gure pausoak bakarrik entzuten ziren, autotik jaitsi ginenean. 

Iluntzen ari zenez, uharteraino joan eta inguratu egin genuen. Mendebaldeko hegalaren alboan geratu ginen, eguzkia sartze zoragarria ikusteko. Hodeiertz lauan desagertu zen, eta gatza kolorez betetako dirdira bihurtu zen; askatasun sentsazio paregabea sortzen zuen. Ondoren, gaua pasatzeko leku bat bilatu genuen. Baobabaren adar bihurrien azpiko haitz handi eta lau bat hautatu genuen, eta sua piztu eta afaldu egin genuen. Manta handi bat zabaldu eta aire librean etzan ginen gero. Giro gozoa zegoen, atsegina, eta isil-isilik egon ginen izarrez betetako zeruari begira; giroa garbi-garbi zegoen, eta beste inolako argi artifizialen oztoporik gabe egiten zuten dir-dir. 

Ilargia sartzen ari zen begiak ireki genituenean. Kanpalekua jaso eta uhartearen ekialdean ginen handik gutxira, egunsentia eta horren kolore magikoak ikusteko. Eguzkiak harrapatzen zituen bazter guztietan sakabanatuta zeuden baobabak. Kolore gorri bizi-bizia zuten, eta han esaten duten bezala, alderantziz landatuta zeudela ziruditen, sustraiak airean zituztela, alegia. 

Ongi gosaldu eta gero ipar-ekialderantz jo genuen, eta uhartetik urrundu ginena. Minutu batzuk geroago, atzean utzi genuen Kubu Island; gatzezko itsasoa genuen berriz ere aurrean; orduak eta orduak egin itsaso hartan barrena. 

Baobab ikaragarria 
Landaretza pixkanaka-pixkanaka hasi zen agertzen. Sorta bakan eta horixka batzuk aurrena, eta zuhaixkak ondoren. Gure helmugara iristen ari ginela, bila genbiltzan zuhaitz erraldoia ikusi genuen urrutian: Chapman's Baobab, 5.000tik gora urteko beobak erraldoia. Bertakoek diotenez, Afrikako zuhaitzik handiena da. 25 m-tik gorako perimetroa du, eta ehunka adar irteten zaizkio enborretik; enborrean gora bereizi egiten dira horiek. Inguruko esploratzaileentzat erreferentzia eta bilgune izan zen zuhaitza denbora askoan, seinale gutxi baitaude inguru hartan. Hala, orain berrehun urte handik igarotakoek zuhaitzaren enborrean labanarekin idatzita utzitako mezuak eta sinadurak irakur daitezke enborrean. Inguruko gainerako zuhaitzek, berriz, zuhaixkak ziruditen. 

Nata Sanctuaryn egin genuen hurrengo geldiunea, basamortuarekin mugan dagoen aintzira txikian. Aintziraren ertzean eta barnean milaka eta milaka hegazti zeuden, urak erakarrita heldutakoak, eguzkipean nagiak ateratzen. Ehunka flamenko eta pelikano hegan zebiltzan, eta zeru osoa ere estaltzen zuten noiz edo noiz. Egun batzuetan bakardadez eta isiltasunez inguratuta egon ondoren, atsegina zen haiek alboan edukitzea eta haien karranka entzutea. 

Iluntzean Nata Lodgeko kanpalekura iritsi ginen; benetan kanpaleku atsegina zen eta, azkenean, aspaldiko partez dutxa fresko bat, edari hotz bat eta janari bero bat hartu ahal izan genituen; uretara itzuli berri den arraina bezala sentitu ginen.  

Datu interesgarriak 

Nola iritsi: Gaboronera (Botswana) joateko, geldialdia egin behar izaten da Johannesburgon (Hegoafrika). 

Nola joan: norbere kabuz joan nahi izanez gero, nahitaezkoa da lur orotako bat alokatzea. Bidaia antolatuak ere izaten dira, Nata eta Maun hirietatik Makgadikgadi Pansera joateko. 

Segurtasuna: Botswanan nekez izaten da arazorik bertako herritarrekin. Basamortuko berezko arriskuak dira Makgadikgadi Pansek izan ditzakegun bakarrak. 

Hainbat aholku desertuan barrena ibiltzeko: 

Mapa ugari, GPSa eta gasolina eraman. 

5 litro ur kalkulatu behar dira pertsona bakoitzeko eta eguneko. 

Ibilgailurako oinarrizko pieza osagarriak eraman, bai eta tresna gutxi batzuk ere. 

Elikagaiak eta edariak metalezko ontzietan eraman, eta ontzi horiek bata lotu. 

Gurpilak hobeto egokitzen dira pixka bat hustuz gero. 

Informazio gehiago: 

